Бонч-Асмалоўскі Глеб Анатольевіч, нарадзіўся 3.11.1890 г. у маёнтку Блонь. Дзяцінства яго прайшло ў асяроддзі сялянскіх дзяцей і маляўнічай прыроды.

Спачатку ён вучыўся ў Блонскім народным, а потым ў Мінскім камерцыйным вучылішчах.

У 1909 г. скончыў камерцыйнае вучылішча і паступіў у Санкт-Пецярбургскі універсітэт на прыродазнаўчае аддзяленне фізіка-матэматычнага факультэта. Вучыўся ва універсітэце з перапынкамі. З лістапада 1916 г. да мая 1917 г. быў добраахвотнікам на франтах першай сусветнай вайны. Паранены, пасля шпіталю жыў у маёнтку бацькі.

Пасля Кастрычніцкай рэвалюцыі зноў вучыцца ў Петраградскім універсітэце, але ўжо на геаграфічным аддзяленні і адначасова працуе ў камітэце па справах музеяў.

Будучы студэнтам, сур’ёзна заняўся вывучэннем этнаграфіі каўказскіх народаў (асецінаў і хеўрусаў), наведваў месцы іх пасяленняў у 1910 – 1912 гг. 3 1919 г. вывучаў этнаграфію крымскіх татараў.

Пасля сканчэння універсітэта ў 1923 г. заняўся сістэматычным вывучэннем палеаліту Крыма і кіраваў з 1923 да 1933 г. экспедыцыямі па вывучэнні быту крымскіх татараў. У час раскопак у пячоры Кіік-Коба ў Крыме ўпершыню на тэрыторыі СССР выявіў рэшткі выкапнёвага чалавека-неандэртальца, прылады працы ранняга палеаліту. Знойдзеныя ім крамянёвыя скульптурныя выявы чалавека маюць узрост больш за 50 тыс. гадоў і з’яўляюцца першымі ў гісторыі чалавецтва прадметамі мастацтва.

3 1930 г. навуковы супрацоўнік Геалагічнага інстытута АН СССР. У 1926 – 1927 гг. і 1934 г. разам з вядомым археолагам Беларусі прафесарам К.М. Палікарповічам (1889 – 1963) займаўся пошукамі палеалітычных паселішчаў на Гомельшчыне і Смаленшчыне.

3 1932 г. з’яўляецца старшым навуковым супрацоўнікам Акадэміі гісторыі матэрыяльнай культуры ў Ленінградзе. Але ў гэты час сям’я Бонч-Асмалоўскіх падверглася неабгрунтаваным рэпрэсіям. У Мінску арыштавалі брата Радзівона, які працаваў у Дзяржплане БССР. Не абмінулі і Глеба Анатольевіча. У турме трымалі нядоўга, патрэбны былі спецыялісты, і Г.А. Бонч-Асмалоўскага выслалі ў Варкуту, дзе з 1934 да 1936 г. ён працаваў геолагам Пячорскага рудаўпраўлення.

У 1936 г. быў вызвалены, вярнуўся ў Ленінград і працаваў у Інстытуце гісторыі матэрыяльнай культуры, дзе займаўся дагістарычнай археалогіяй і палеантрапалогіяй. Апрацаваў сабраныя крымскія матэрыялы, што дазволіла яму абгрунтаваць новую канцэпцыю аб паходжанні чалавека.

У 1940 – 1941 гг. выйшлі ў свет дзве яго кнігі з серыі «Палеаліт Крыма» – «Грот Кіік-Коба» і «Кісць выкапнёвага чалавека з гроту Кіік-Коба» ў выданні Акадэміі навук СССР, за якія яму была прысвоена вучоная ступень доктара гістарычных навук без абароны дысертацыі.

Калі пачалася Вялікая Айчынная вайна, Глеб Анатольевіч эвакуіраваўся ў Казань, дзе працягваў свае даследаванні і працаваў выкладчыкам у Казанскім універсітэце і Казанскім педагагічным інстытуце, выкладаў курсы гісторыі першабытнага грамадства і паходжання чалавека. Памёр 1.11.1943 г. Пахаваны ў Казані на Арскіх могілках.
